
Ágrip 

Ritgerð þessi er lokaverkefni til B.Ed. prófs í grunnskólakennarafræðum í Háskóla 

Íslands. Það er leitast við að skoða hvernig nemendur sjá orðadæmi og hvernig hægt er 

að efla hæfni nemenda með notkun á orðadæmum. Byrjað er á almennri fræðilegri 

umfjöllum um orðadæmi þar sem skoðað er hvernig uppbygging orðadæma er. Þá er 

farið í að skoða stærðfræðilegahæfni eins og hún er skylgreind í KOM-skýrslu sem gefin 

var út af danska Menntamálaráðuneytinu árið 2002 í kjölfar þess að stærðfræðikennsla 

var skoðuð í dönskum skólum. Í rannsóknarhluta eru nokkur mismunandi orðadæmi 

greind með tilliti til stærðfræðilegrar hæfni. Fjallað er um hvernig orðadæmi geta bæði 

reynt á og elft stærðfræðilega hæfni og hvernig þau geta gagnast í daglegu lífi 

nemanda í framtíðinni. Orðadæmi reynast gagnleg þar sem þau hafa þann kost að geta 

reynt á og elft fjölbreytta hæfni nemandans þó svo að kennari leggi dæmið fyrir 

nemanda með eina ákveðna hæfni í huga.  

1. Inngangur 

Frá því við fæðumst er stöðugt verið að undirbúa okkur til að takast á við lífið og það 

sem framtíðin ber í skauti sér. Á Íslandi er skólaskylda í 10 ár frá því nemandi er á sjötta 

aldursári (með nokkrum undantekningum). Grunnskólaganga barna getur því gegnt 

mikilvægu hlutverki í að undirbúa nemendur fyrir framtíðina. Leitað er eftir því að 

nemendur fái viðeigandi námsefni eftir því hvað hentar hverju sinni og hvað er verið að 

leggja áherslu á. Margskonar rannsóknir eru gerðar og reynt er að styðjast við þær 

þegar ákvörðun er tekin um hvaða leiðir á að fara. Sem dæmi má nefna þegar ákveða á 

hvort kenna eigi nemendum í ferðakerfi eða í blönduðum bekkjum, með beinni kennslu 

eða leikrænni tjáningu, hvort prófa eigi námsárangur með 100% skriflegu prófi eða 

hvort nota eigi fjölbreytt námsmat og svo framvegis. Alltaf er verið að leitast við að 

gera eins vel og hægt er í samræmi við hvað talið er best hverju sinni í samfélaginu.  

Stærðfræði er mikið notuð í samfélaginu, því er mikilvægt fyrir nemendur að vera 

vel að sér í henni. Algeng tenging stærðfræði við samfélagið og daglegt líf er í sambandi 

við fjármál, það er til dæmis þegar einstaklingur fer út í búð og kaupir eitthvað. Það 

sem kennt er í stærðfræði er þó hægt að nýta á margan annan hátt í daglegu lífi. Sem 

dæmi má nefna er rökhugsun. Rökhugsun er mikilvæg því hvaða ákvarðanir sem 

einstaklingur tekur þarf hann að geta rökstutt ákvörðun sína. Þetta er í samræmi við 

það sem kemur fram í Aðalnámskrá grunnskóla, stærðfræði sem kom út árið 2007 en 

þar var lögð aukin áhersla á lausnaleit, röksemdafærslu og tengsl stærðfræði við 

daglegt líf (Menntamálaráðuneytið, 2007). Það er mikilvægt að sú kennsla og það 

námsefni sem nemandi fær styðji við alla þá þætti stærðfræðinámsins. 

Samkvæmt Aðalnámskrá grunnskóla, stærðfræði er sagt frá markmiðum í 

stærðfræði. Þeim er síðan skipt upp í tvennt, annars vegar aðferðir þar sem áhersla er 

lögð á þátt tungumálsins, lausnir verkefna og þrauta, röksamhengi og röksemdafærslur 

og tengsl stærðfræðinnar við daglegt líf og önnur svið. Hins vegar er fjallað um inntak 

þar sem áhersla er lögð á tölur, reikning, reikniaðferðir og mat, hlutföll og prósentur, 

mynstur og algebru, rúmfræði og tölfræði og líkindafræði (Menntamálaráðuneytið, 

2007). Í drögum að nýrri Aðalnámskrá grunnskóla, stærðfræði er markmiðum skipt 

niður í að geta spurt og svarað með stærðfræði, að kunna að fara með tungumál og 

verkfæri stærðfræði, vinnubrögð og beitingu stærðfræði, tölur og reikning, algebru, 

rúmfræði og mælingar og tölfræði og líkindi (Menntamálaráðuneytið, 2012). Í drögum 

að nýrri Aðalnámskrá grunnskóla, stærðfræði er búið að sameina nokkra flokka 

markmiða. Sett hafa verið upp ákveðin hæfniviðmið fyrir hvern flokk markmiða sem 

nemandi þarf að sýna fram á að hann hafi náð.  

Til að nemandi geti uppfyllt markmið í stærðfræði þarf hann að sýna fram á ákveðna 

hæfni. Sú hæfni sem nemandi á að öðlast í stærðfræði felur í sér að hann geti notað 

stærðfræði á fjölbreyttan hátt við ólíkar aðstæður. Hæfni felur í sér að nemandi hafi 

yfirsýn og getu til að hagnýta þekkingu og leikni, hann þarf að hafa ábyrgðartilfinningu 

og skilning á eigin getu, hann þarf að geta greint eigin þekkingu og leikni og nota til 

þess gagnrýna hugsun og faglega ígrundun. Þá þarf nemandi að geta tjáð sig á 

margvíslegan hátt, sýnt sköpun, ábyrgð og virkni (Menntamálaráðuneytið, 2012). Hér 

er höfðað til þess að nemandi hafi skýra sýn á hvað stærðfræði er og hvernig hægt er 

að nota hana í daglegu lífi. Nemandi þarf að geta gert sér grein fyrir því hvað felst í 

spurningu og hvernig hann á að vinna úr henni. Hann þarf einnig að geta útskýrt fyrir 

öðrum að hann skilji hvernig og hvers vegna hann valdi að fara þá leið sem hann kaus. 

Ein leið til að nemandi öðlist eiginleika til að fá skýra sýn á hvað stærðfræði er og 

hvernig megi nota hana í daglegu lífi er að hann efli stærðfræðilega hæfni sína. 

Hæfni nær yfir marga þætti. Til að geta skoðað ólíka hæfni þarf að velja viðfangsefni 

sem nær yfir breitt svið. Kennari getur með því að fylgjast með glímu nemenda við 

orðadæmi safnað mikilvægum upplýsingum um stærðfræðinám og stöðu nemenda. 

Orðadæmi má setja fram á fjölbreyttan hátt þannig að það reyni á sem flesta þætti í 

stærðfræði og fjölbreytta möguleika á því hvernig nemandi vinnur að úrvinnslu á 

dæminu. Fróðlegt getur verið að skoða hvernig nemandi nálgast orðadæmi og á hvaða 

hátt mismunandi orðadæmi efla stærðfræðilega hæfni hans. Hér á eftir verður skoðað 

hvernig orðadæmi eru uppbyggð. Næst verður skoðað hvernig hæfni birtist í 

stærðfræði og því næst verður leitast eftir því að svara hvernig orðadæmi reyna á og 

efla stærðfræðilega hæfni.  

2. Orðadæmi 

Verschaffel, Corte og Greer skilgreindu árið 2000 orðadæmi á þennan hátt „Orðuð 

lýsing á dæmi þar sem einni eða fleiri spurningum er varpað fram og svarið fæst með 

því að beita stærðfræðilegum aðgerðum og tölulegum gögnum sem eru gefin upp í 

lýsingunni á dæminu“ (Nortvedt, 2010, bls. 24). Orðadæmi geta tekið á mörgum 

þáttum stærðfræðinnar, til dæmis að vinna með tölur, reikning, rökhugsun, líkanagerð 

og fleira. Orðadæmi er texti sem segir eða gefur í skyn hvað eigi að gera. Mikilvægt er 

að orðadæmi hafi skýra grind til að nemendur og kennarar geti áttað sig á út á hvað 

dæmið gengur (Säljö, 2012). Textinn og uppbyggingin á honum verður að vera skýr. 

Búin hafa verið til mörg líkön af því hvernig leysa megi orðadæmi. Það sem er 

sameiginlegt með þeim er að við leit á lausnum á orðadæmum er hægt að skipta 

leitinni upp í nokkur skref eða stig. Á hverju stigi getur verið að finna megi nokkur 

skref. Þrjú algeng stig í orðadæmum eru að lesa eða skilja, búa til líkan eða skipuleggja 

og framkvæma. Tvö önnur stig sem oft má sjá í orðadæmum geta verið að horfa aftur 

yfir dæmið og meta svarið. Mörg stig sem hafa verið skilgreind eiga margt 

sameiginlegt, því hefur stigskiptingin í rannsókn Nortvedt verið einfölduð á þann hátt 

að stigin hafa verið sameinuð í tvö stig,  annars vegar stig er varðar skilning og hins 

vegar stig er varðar lausn (Nortvedt, 2010).  

Á stiginu um skilning felast öll þau stig sem miðast við það að nemandi geti lesið, 

skilið og séð orðadæmið fyrir sér. Þessi stig sem Nortvedt er hér búin að sameina eiga 

það sameiginlegt að vinna má með þau saman. Nemandi les orðadæmi, hann þarf að 

skilja það áður en hann getur farið að vinna með það og til að auðvelda skilning getur 

hann reynt að sjá dæmið fyrir sér. Þau stig sem ekki falla undir skilning sameinast öll í 

stiginu lausn (Nortvedt, 2010). Það sem er sameiginlegt með þessum stigum er að þau 

má nýta til að finna lausnir á dæmum. Til dæmis stigin að horfa aftur yfir dæmi eða 

meta svar, þar þarf nemandi að skoða hvað hann var að gera og athuga síðan hvort 

svarið sé raunhæft miðað við það sem var gefið upp. Kennari getur hjálpað nemanda 

með því að spyrja hann spurninga sem fá nemandann til að horfa á og hugsa um hvort 

svarið og dæmið eigi saman. 

 2.1 Vinnupallar 

Vygotsky  setti fram kenningu um möguleg þroskasvæði (e. zone of proximal 

development) þar sem hann segir að það sé bilið á milli þess sem barn getur gert og 

þess sem barnið getur gert með hjálp þess sem kann eða veit meira en barnið. Til að 

hjálpa barni að komast á næsta þroskastig eru notaðir svokallaðir vinnupallar 

(Lightfoot, Cole, og Cole, 2009). Vinnupalla er hægt að nota á þann hátt að sá sem 

meira veit eða kann hjálpar barni að því marki þar til það getur leyst verkefnið sjálft. 

Kennari getur notað vinnupalla til að hjálpa nemanda sem á í vandræðum með að leysa 

orðadæmi. Það er hægt að gera á marga vegu og þarf kennari að meta hvert og eitt 

tilvik fyrir sig. Til dæmis getur kennari lesið orðadæmið með nemanda til að hann átti 

sig betur á því hvað á að gera. Þá er einnig hægt að endurorða dæmið svo það verði 

skiljanlegra. Það getur oft verið nóg til að nemandi átti sig á hvað er verið að biðja um. 

Þegar kennari ákveður að hjálpa nemanda verður hann að passa sig að gefa aðeins upp 

það sem hann telur að nemandinn þurfi til að geta leyst afganginn af dæminu sjálfur. 

Nemandi þarf þó ekki að komast að réttri niðurstöðu þó hann fái hjálp, heldur er 

hjálpin til þess gerð að nemandi komist áfram og öðlist skilning á því sem hann er að 

fást við (Nortvedt, 2010). 

Til að nemandi geti öðlast skilning á innihaldi orðadæmis þarf hann að skilja hvað 

stendur í dæminu, því þarf nemandi að búa yfir lesskilningi. Talna- og 

aðgerðaskilningur er einnig mikilvægur þar sem nemandi þarf að vinna með tölur og 

átta sig á aðgerðum sem þarf til að geta leyst dæmið. Í rannsókn Nordvedt (2010) 

kemur fram að sterk jákvæð tengsl eru á milli talnalæsis og lesskilnings. Þá kemur 

einnig fram að ef nemandi skipuleggur hvernig hann hugsar sér að vinna með dæmið 

þá sé hann á góðri leið með að leysa það rétt. 

 2.2 Les- og talnaskilningur 

Orðadæmi fela í sér ákveðnar upplýsingar sem nemandi á að nýta sér. Til að geta 

fundið þessar upplýsingar þarf nemandi að vera læs. Það að vera læs er að geta bæði 

lesið texta og skilið innihald hans, því þarf nemandi að hafa góðan lesskilning. Sýnt 

hefur verið fram á að sterkt samband er á milli lesskilnings og þess að geta leyst 

orðadæmi. Það er að nemandi sem hefur góðan lesskilning er líklegri til að fá rétta 

lausn á orðadæmi heldur en nemandi sem hefur slakan lesskilning. Nemandi þarf að 

lesa orðadæmi og átta sig á hvað er verið að biðja um og hvaða upplýsingar hann þarf 

að nota til að geta leyst orðadæmið. Ef nemandi missir af mikilvægum upplýsingum í 

orðadæmi sem hann hefði þurft að nýta við lausnaleit verður líkan hans af dæminu 

ekki fullnægjandi og þá mun nemandinn líklega komast að ófullnægjandi niðurstöðu 

(Nordvedt, 2010). Hér gæti nemandi skoðað niðurstöðu sína, lesið yfir dæmið aftur og 

prófað hvort niðurstaða hans sé rétt. Ef niðurstaða nemandans er ekki í samræmi við 

það sem kemur fram í dæminu er líklegt að hún sé röng og því gæti nemandinn skoðað 

dæmið aftur og athugað hvað hann gerði rangt.  

Í rannsókn Nortvedt (2010) var skoðað hvernig nemendur fara með tölur og 

reikning. Helstu villur sem nemendur gerðu voru að tengja rangt magn við rangt 

viðfangsefni. Þessar villur geta verið á margvíslegan hátt, en eiga það sameiginlegt að 

orðadæmi hafa ekki verið lesin rétt eða lesskilningur hefur ekki verið nægur til að 

nemendur áttuðu sig á hvað beðið var um. Þá eiga nemendur með góðan lesskilning 

það til að sleppa síðasta skrefinu. Það gæti verið vegna þess að nemandi gleymdi á 

hvaða formi átti að skila svarinu. Sem dæmi má nefna er þegar nemandi fær út svar um 

verð á þremur hlutum en beðið var um verð á einum hlut, eða þá að nemandi þekkir úr 

sínu daglega lífi að einn hlutur er oft seldur sem þrír í pakka. Nemendur með slakan 

lesskilning eru líklegri til að gera fleiri en eina villu þó þeir tengi saman réttar tölur og 

noti réttar reikniaðgerðir (Nortvedt, 2010). Það er mikilvægt að lesa alltaf allt dæmið 

hvort sem nemandi er með góðan eða slakan lesskilning, því oft leynast mikilvægar 

upplýsingar í lok dæmis, til dæmis að beðið er um verð fyrir ákveðinn fjölda af vörum. 

Auk lesskilnings þarf nemandi að vera fær í talnaskilningi og átta sig á hvaða aðgerðir á 

að nota hverju sinni.  

 2.2.1 Lesskilningur - Byrjendalæsi 

Byrjendalæsi er þróunarverkefni sem unnið hefur verið undir leiðsögn Miðstöðvar 

skólaþróunar við Háskólann á Akureyri. Í þróunarverkefninu er unnið með heildina, hún 

síðan krufin til mergjar og þá er aftur farið í heildina (Þóra Rósa Geirsdóttir, 2012). Út 

frá þessu þróunarverkefni ákvað Þóra Rósa að skoða hvort hægt væri að nýta 

hugmyndina á bak við byrjendalæsi við stærðfræðikennslu ungra barna. Verkefnið 

Stærðfræði – kennsla ungra barna er hugsað fyrir þá kennara sem kenna byrjendalæsi. 

Í byrjendalæsi eru nokkrar aðferðir notaðar sem taldar eru henta vel til þess að öðlast 

lesskilning (Þóra Rósa Geirsdóttir, 2012). Þessar aðferðir geta einnig nýst vel í 

stærðfræðinámi og þá má sérstaklega nefna það að mynda tengingar og að sjá fyrir sér. 

Í því að mynda tengingar felst að geta tengt við eitthvað sem lesandinn þekkir úr 

daglegu lífi, það að nemandi geti tekið dæmi sem hann er að leysa og nýtt sér sína fyrri 

þekkingu í svipuðum aðstæðum getur auðveldað honum að komast að réttri 

niðurstöðu. Sem dæmi má nefna að:  

Ari fer út í búð og ætlar að kaupa buxur og sokka. Hann keypti  2 buxur og 4 

pör af sokkum. Samtals kostaði þetta 15.600 kr. 1 buxur kosta 7.000 kr. 

Hvað kostar eitt par af sokkum? 

Hér á nemandi að finna verðið á einu pari af sokkum. Eftir að hann hefur leyst dæmið 

ætti hann að fá út að eitt par af sokkum kosti 400 kr. Nemandi sem fær út að eitt par af 

sokkum sé dýrara heldur en verðið fyrir einar buxur ætti að geta gert athugasemd þar 

sem hann veit að buxur eru almennt dýrari en sokkar. Það að geta séð eitthvað fyrir sér 

er einnig mikilvægt fyrir nemanda sem er að læra stærðfræði þar sem hann getur þá 

sett sig inn í aðstæður eða teiknað upp líkan af því sem hann er að fást við til að 

auðvelda honum skilning á því sem hann er að gera. Í verkefninu Stærðfræði – kennsla 

ungra barna er lögð áhersla á tengingu stærðfræði við daglegt líf sem og talna- og 

aðgerðaskilning (Þóra Rósa Geirsdóttir, 2012).  

Nemandi sem les er að taka virkan þátt í því að öðlast skilning á texta og um leið 

krefst það þess að nemandi hugsi um fyrri þekkingu og reynslu. Nemandi vinnur með 

það sem hann les, hann öðlast ekki endilega skilning á efninu strax, heldur býr hann til 

með því að nota fyrri þekkingu og reynslu. Hyde skiptir aðferðum lesskilnings niður í sjö 

flokka. Þeir eru að búa til tengingar (e. making connections), spyrja spurninga (e. asking 

questions), sjá fyrir sér (e. visualizing), álykta og segja fyrir um (e. inferring and 

predicting), ákveða hvað er mikilvægt (e. determining importance), samþætta (e. 

synthesizing) og hafa yfirsýn yfir hugsun (e. metacognitive monitoring). Hyde fjallar enn 

fremur um fimm aðferðir í stærðfræði. Þessar aðferðir eru lausnaleit (e. problem 

solving), röksemdarfærsla og sönnun (e. reasoning and proof), mynda tengingar (e. 

connections), framsetning (e. representations) og samskipti (e. communications) 

(Hyde, 2009). Tenging á milli lesskilning og aðferða í stærðfræði krefst gagnrýnnar 

hugsunar. Nemandi nýtir sér lesskilning til að átta sig á samhengi í texta. Hann hugsar 

gagnrýnið um textann og notar aðferð í stærðfræði til að leysa dæmið.  

2.2.2 Talnalæsi 

Í stærðfræði fer fram mikil vinna með tölur, því er mikilvægt að nemandi hafi gott 

talnalæsi. „Talnalæsi er hæfileiki til að vinna úr, miðla og túlka tölulegar upplýsingar í 

ýmsu samhengi“ (Askew, 1999, bls. 33). Í talnalæsi felst einnig færni í að meðhöndla 

tölur og reikniaðgerðir og að beita þeim til að leysa orðadæmi (Nortvedt, 2010). Í 

orðadæmum þarf nemandi að átta sig á hvaða tölur á að nota og hvernig á að nota 

þær, það er hann fær dæmið ekki sett upp fyrir sig heldur þarf hann að gera það 

sjálfur. Sem dæmi má nefna:  

Jón fór út í búð og keypti 3 epli og 1 banana. Epli kosta 4 kr. stk. og banani 

kostar 7 kr. stk. Hvað borgar Jón mikið fyrir ávextina?  

Hér koma tölurnar 1, 3, 4 og 7 fyrir, þegar nemandi hefur séð það þarf hann að átta sig 

á hvaða reikniaðgerðir á að nota til að finna svarið.  

Í rannsókn Carraher, Carraher og Schliemann árið 1985 kom fram að börn og 

fullorðnir geta unnið með tölur í daglegu lífi. Í rannsókninni kom í ljós að börn og 

fullorðnir áttu furðulega auðvelt með að vinna með tölur og reikning, jafnvel flóknar 

tölur og flókinn reikning þegar þau voru að selja eða kaupa í verslun. Þegar þau voru 

síðan beðin um að reikna samskonar dæmi og þau glímdu við í versluninni vandaðist 

málið og erfiðlega gekk að leysa það (Säljö, 2012). Því er mikilvægt að efla nemendur í 

að lesa og leysa orðadæmi, ein leið til þess  er að setja dæmi upp eins og það væri að 

gerast í raunverum aðstæðum, það er að tengja það við daglegt líf. Jafnvel væri hægt 

að láta nemendur gera leikþátt úr orðadæminu til að gera dæmið raunverulegra fyrir 

þeim. Þarna gætu nemendur verið komnir í raunverulegar aðstæður, þeir þyrftu að 

vinna með tölurnar á réttmætan hátt og færa rök fyrir því hvers vegna þeir velja að fara 

tiltekna leið. Síðan væri hægt að benda nemendum á hvernig það sem þeir voru að 

gera væri hægt að skrifa á blað og fá þá til að mynda tengingu.  

 2.3 Lausn 

Margir gefast fljótlega upp á að leysa orðadæmi því þeim þykir þau of erfið. Aftur á 

móti þá eru dæmi ekkert endilega erfið, þau reyna hins vegar á hugsun og nemendur 

þurfa að geta tengt dæmi við fyrri þekkingu eða eitthvað sem þeir hafa upplifað til að 

skilja betur hvað verið er að spyrja um í dæmum (Säljö, 2011). Orðadæmi eru í raun 

ekki erfið, en þau krefjast lesskilnings og þolinmæði við að finna út hvað er verið að 

spyrja um og hvaða upplýsingar í dæmi á að nota. Þegar það er komið er eftirleikurinn 

ekki endilega svo flókinn svo framarlega sem stærðfræðikunnátta er fyrir hendi. Síðan 

1980 hefur verið mikil aukning í rannsóknum á því hvernig nemendur leysa orðadæmi. 

Helst má nefna tvær ástæður fyrir því að farið var út í rannsóknir á hvernig nemendur 

leysa orðadæmi. Það var annars vegar til að kanna hvernig nemendur nálgast 

stærðfræði í kennslustofu og hins vegar til að kanna hvernig/ hvers vegna nemendur 

skila niðurstöðu á röngu formi (Säljö, 2011).  

Í fyrra dæminu kom í ljós að nemendur horfa á orðadæmi og ákveða að allt sem er 

gefið upp í dæminu eigi að nota, það er þeir lesa ekki dæmið yfir á gagnrýninn hátt og 

ná því ekki að átta sig á hvað er verið að spyrja um. Sem dæmi má nefna dæmi sem 

Baruk og IREM-hópurinn lagði fyrir hóp af nemendum árið 1980:  

„Í báti eru 12 kindur og 13 geitur. Hversu gamall er skipstjórinn?“ (Säljö, 

2011, bls. 27). 

Algengasta svarið var 25. Þarna sáu nemendur tölurnar 12 og 13 og ákváðu að það hlyti 

að eiga að leggja þær saman. Aftur á móti þá var spurningin ekki um hversu mörg dýr 

væru um borð í bátnum heldur var spurt um aldur skipstjórans. Nemendur voru því 

ekki að lesa dæmið á gagnrýninn hátt heldur lásu þeir tölurnar og ákváðu út frá þeim 

hvað ætti að gera. Það mætti því gera ráð fyrir að nemendur væru annað hvort ekki að 

ljúka við að lesa dæmið eða að þeir hefðu ekki nægilegan lesskilning til að vinna úr 

þeim upplýsingum sem gefnar voru. 

Í seinna dæminu var verið að skoða hvernig nemendur skila af sér niðurstöðunum. 

Nemendur skildu hvað var verið að biðja um í dæminu og reiknuðu það rétt en skiluðu 

niðurstöðunum á rangan hátt. Sem dæmi má nefna dæmi í rannsókn sem Carpenter, 

Lindquist, Matthews og Silver gerðu árið 1983:  

„Herrúta flytur 36 hermenn í einu. Ef flytja á 1128 hermenn á æfingasvæði 

hvað þarf þá margar rútur?“ (Säljö, 2011, bls. 27).   

Niðurstöður úr þessu dæmi sýndu að flestir gátu reiknað dæmið rétt, það er fengu út 

að það þyrfti 31 heila rútu og afgangur yrði 12. Aftur á móti var spurt hversu margar 

rútur þurfti til að flytja alla og þá hlýtur rétta svarið að vera 32 rútur. Það var ekki há 

prósenta nemenda sem skilaði svarinu rétt (Säljö, 2011). Það er því ekki nóg fyrir 

nemendur að geta reiknað dæmi heldur þurfa nemendur að skilja hvað er verið að 

spyrja um og þeir þurfa að átta sig á hvert rétta skilaformið er. Hér þurfa nemendur því 

að geta tengt við daglegt líf. Það er til dæmis ekki hægt að skila svari um hálfan 

einstakling þar sem ekki er hægt að fá hálfan einstakling heldur þyrfti einstaklingurinn 

að vera heill og því þarf að námunda upp í næstu tölu. Ekki er hægt að námunda niður 

þar sem að þá vantar  þennan hálfa einstakling til að ljúka við. 

Þegar nemandi hefur áttað sig á innihaldi orðadæmis og fundið þær upplýsingar 

sem hann þarf að nota til að leysa dæmið getur lausnaleitin hafist. Lausnaleit getur 

verið röð af einföldum aðgerðum eða flóknum aðgerðum. Einfaldar aðgerðir geta verið 

aðgerðir þar sem nemandi er að telja og þarf hann að muna eftir tölum, á meðan 

flóknari aðgerðir krefjast þess að nemandi noti hugarreikning eða hefðbundnar 

reikniaðgerðir. Í rannsókn Nordvedt kemur fram að helstu vandamál við lausnaleit eru 

að muna hvaða tölur á að nota og að nota reikniaðgerðir á réttan hátt. Þá kom einnig 

fram að nemendur athuga ekki hvort svör sín séu rétt, en með því að athuga hvort svar 

sé rétt er hægt að koma í veg fyrir að skila rangri niðurstöðu (Nortvedt, 2010). 

2.4 Orðadæmi fyrir alla 

Orðadæmi eiga sér langa sögu og hafa í raun nánast verið til frá upphafi skólagöngu. 

Hér má til dæmis líta dæmi sem Swetz fjallar um í rannsókn sinni árið 2009 og rakið er 

aftur til fjórða árþúsund fyrir Krist. 

A granary of barley. 7 sila. What are its men? (Säljö, 2011, bls. 29) 

Þegar leysa á dæmi þar sem gefin er upp ákveðin mælieining þarf sá sem leitar að 

lausninni að kunna á mælieiningarnar sem eru notaðar. Það sama gildir um annað sem 

kemur fram í dæminu. Dæmi sem samið er af íslenskum kennara sem gerir ráð fyrir 

ákveðinni þekkingu hjá nemanda, til dæmis á að breyta úr lítrum yfir í rúmsentimetra 

gæti verið torleyst fyrir amerískan nemanda að leysa, þar sem algengara er að nota 

aðrar einingar. Því þarf að hugsa vel um nemendahópinn hver hann er áður en dæmi er 

lagt fyrir og huga að þeim sem gætu misskilið dæmið. 

 2.5 S-orðadæmi og ó-orðadæmi 

Hægt er að skipta orðadæmum upp í tvo flokka, annars vegar s-orðadæmi (stöðluð 

orðadæmi) og hins vegar ó-orðadæmi (óstöðluð orðadæmi). Munurinn á                        

s-orðadæmum og ó-orðadæmum er sá að s-orðadæmi hafa skýran texta, það er þau 

útskýra vel hvaða upplýsingar á að nota og hvernig á að nota þær. Nemandi á að geta 

lesið dæmi og áttað sig strax á því hvaða upplýsingar hann á að nota og hvaða aðgerðir 

hann þarf að nota til að leysa dæmið. Ó-orðadæmi geyma frekar óljósar eða villandi 

upplýsingar og hafa ekki endilega lausn, nemandi þarf að horfa gagnrýnið á dæmið og 

velta fyrir sér hvort það sé eitthvað athugavert við það og nota röksemdarfærslu til að 

komast að niðurstöðu. Rannsóknir sýna að nemendur eru líklegri til að vera skilvirkari í 

að finna lausnir á s-orðadæmi heldur en ó-orðadæmi (Säljö, 2011).  

Tafla 1 Hér má sjá nokkur s-orðadæmi og ó-orðadæmi og hvernig munurinn á þeim birtist. Taflan birtist í 
Verschaffel, Corte og Greer (Säljö, 2012). 

S-orðadæmi Ó-orðadæmi 

S1. Pétur skipulagði afmælisveislu fyrir 10 

ára afmælið sitt. Hann bauð 8 stráka vinum 

og 4 stelpu vinum. Hversu mörgum vinum 

bauð Pétur í afmælisveisluna? 

P1. Karl á 5 vini og Georg á 6 vini. Karl og 

Georg ákveða að halda veislu saman. 

Þeir bjóða öllum vinum sínum. Allir 

vinirnir mæta. Hversu margir vinir eru í 

veislunni? 

S2. Stefán keypti 5 planka sem hver var 2 

metrar að lengd. Hversu marga 1 metra 

planka getur hann búið til úr plönkunum 

sem hann keypti? 

P2. Stefán keypti 4 planka sem hver var 

2,5 metrar að lengd. Hversu marga 1 

metra planka getur hann búið til úr 

plönkunum sem hann keypti? 

S3. Bátur siglir á hraðanum 45 kílómetrar á 

klukkustund. Hversu lengi er báturinn að 

sigla 180 kílómetra? 

P3. Besti tími Jóns í 100 metra hlaupi er 

17 sekúndur. Hvað tekur það hann 

langan tíma að hlaupa 1 kílómetra? 

 

Eins og sjá má í töflu 1 á ekki að fara á milli mála hvað verið er að biðja um í                   

s-orðadæmum, það er að nemandi finnur hvaða tölur og reikniaðgerð á að nota til að 

finna lausn á dæminu. Í ó-orðadæmum er flóknara að sjá hvað er verið að biðja um, 

hér þarf nemandi að lesa verkefnið vel og átta sig á hvað er verið að biðja um. Nemandi 

þarf að lesa vel yfir dæmið með gagnrýnum hug og reyna að átta sig á samhenginu á 

milli þess sem gefið er upp og þess sem beðið er um. Til dæmis í fyrsta dæminu eru 

tveir vinir, annar á fimm vini en hinn sex vini. Líklegt væri að sumir myndu taka þessar 

tölur og leggja þær saman til að fá fjölda af vinum sem væru í veislunni. Aftur á móti þá 

þarf nemandi að horfa á dæmið með gagnrýnum augum og reyna að tengja það við sitt 

daglega líf. Með því getur hann áttað sig á að mögulega eru einhverjir af vinunum 

sameiginlegir (gott getur verið að nota mengjafræði til að átta sig betur á því), því er 

ekki hægt að komast að nákvæmri niðurstöðu (Säljö, 2011). Säljö bendir einnig á að 

rannsóknir sem gerðar hafa verið víðsvegar um heiminn sýna að nemendur hvaðan 

sem þeir koma eru líklegir til að líta á ó-orðadæmi og leysa dæmin líkt og þau væru              

s-orðadæmi. 

Við úrvinnslu orðadæma getur það auðveldað nemendum að tengja þau við daglegt 

líf. Rannsóknir Donaldson 1978, Aronsson og Hundeide 2002 og Hundeide 1985 hafa 

sýnt fram á það að börn treysta á að það sem fullorðnir segi sé satt, það er alveg sama 

hversu fáránleg spurningin er þá trúa börnin því að hún sé rökrétt og svara í samræmi 

við það (Säljö, 2011). Til dæmis kemur fram hjá Hundeide að börn svara í samræmi við 

það hvernig fullorðnir orða spurninguna burt séð frá því hvort þau haldi að það sé rétt 

svar eða ekki. Þess vegna er mikilvægt fyrir nemendur að tengja dæmi sem þeir eru að 

leysa við daglegt líf, því það gefur dæmunum meira gildi og fær þá til að hugsa 

gagnrýnið.  

Säljö veltir fram þeirri getgátu að nemendur eigi erfitt með að leysa ó-orðadæmi 

vegna þess sem fram kemur hér að ofan að börn treysti á fullorðna. Ekki er ætlast til 

þess að nemendur hugsi gagnrýnið um verkefnin sem þeir eru að leysa. Sumir kennarar 

vilja meina það að orðadæmi sem krefjast þess að nemendur hugsi gagnrýnið og noti 

tungumál og skilning til að leysa verkefni ættu ekki að koma fyrir og séu líkleg til að 

skila nemandanum engu. Það gæti verið vegna þess að þó að sýnt hafi verið fram á að 

nemendur geti hugsað gagnrýnið um orðadæmi þá telja þeir það ekki hlutverk sitt að 

efast um raunmæti dæmisins sem þeir eiga að leysa (Säljö, 2011).  

Ekki er hægt að gera ráð fyrir að allir nemendur innan bekkjar geti leyst orðadæmi 

án inngripa. Sumir nemendur hafa ekki þann skilning eða hugsun sem til þarf til að 

leysa dæmin meðan aðrir nemendur sem eru komnir lengra í hugsun og hafa góðan 

skilning geta það. Hér þarf kennari að geta gripið inn í og veitt nemendum þá aðstoð 

sem þeir þurfa á að halda. Fyrir nemendur sem eru komnir lengra getur kennari komið 

með vangaveltur þar sem nemandi þarf að ögra sjálfum sér.  

Nemandi sem leitar að lausn á orðadæmi þarf að búa yfir ákveðinni hæfni. Í skýrslu 

sem gefin var út af danska Menntamálaráðuneytinu árið 2002 og síðar gefin út í enskri 

þýðingu árið 2011 er fjallað um nokkra flokka stærðfræðihæfni og hvernig nemandi 

getur nýtt stærðfræðilega hæfni þegar hann leitar að lausn í stærðfræðidæmi (Niss og 

Højgaard, 2011). 

3. Stærðfræðileg hæfni 

Hæfni er eiginleiki til að hafa yfirsýn og getu til að hagnýta þekkingu og leikni. Nemandi 

þarf að vera öruggur og sýna sjálfstæði í vinnubrögðum, hann þarf að nota gagnrýna 

hugsun við greiningu og geta miðlað þeirri þekkingu sem hann öðlast á margvíslegan 

hátt (Mennta- og menningarmálaráðuneyti, 2011). Þegar kennari leggur verkefni fyrir 

nemanda þarf hann að hafa í huga að verkefnin þurfa að vera fjölbreytt og prófa flesta 

þætti í hæfni nemandans. Verkefnin eiga jafnframt að stuðla að því að nemandi fái 

áhuga á stærðfræði og að hann geti nýtt sér þá þekkingu sem hann hefur öðlast í 

daglegu lífi (Mennta- og menningarmálaráðuneytið, 2012).  

Í stærðfræði hefur markmiðum verið skipt í tvennt, annars vegar flokka sem varða 

aðferðir í stærðfræði og hins vegar í flokka sem snerta inntak í stærðfræði. Í flokkunum 

sem fjalla um aðferðir er lögð áhersla á þátt tungumálsins, lausnir verkefna og þrauta, 

röksamhengi og röksemdafærslur og tengsl stærðfræðinnar við daglegt líf og önnur 

svið. Þeir flokkar sem taka á inntakinu eru tölur, reikningur, reikniaðgerðir og mat, 

hlutföll og prósentur, mynstur og algebra, rúmfræði og tölur og líkindafræði 

(Menntamálaráðuneytið, 2007). Þessir flokkar markmiða í stærðfræði og innihald 

þeirra fela í sér þá eiginleika í stærðfræðilegri hæfni sem fjallað er um í KOM-skýrslu (d. 

Kompetancer og matematiklæring) sem unnin var af starfshópi á vegum danska 

Menntamálaráðuneytisins og gefin út árið 2002. Markmiðið með skýrslunni var að 

svara nokkrum spurningum um nám og kennslu í stærðfræði í Danmörku. Í ljós kom að 

margt sem gert var í stærðfræðikennslu væri vel unnið, en ýmislegt mátti bæta. 

Starfshópurinn tók saman yfirlit yfir þá hæfni sem hann taldi að ætti að koma fyrir í 

stærðfræðinámi og hjá stærðfræðikennurum, auk þess sem bent var á að skoða þyrfti 

hvernig námsmat í stærðfræði ætti að fara fram (Niss og Højgaard, 2011). 

Samkvæmt KOM-skýrslunni má skipta hæfni í stærðfræði niður í átta flokka. Þessum 

átta flokkum má síðan skipta upp í tvo hluta, annars vegar spurt og svarað með 

stærðfræði og hins vegar að kunna að fara með tungumál og verkfæri stærðfræðinnar. 

Hér að neðan má sjá á myndrænan hátt hvernig stærðfræðihæfni skiptist niður í flokka. 

Hver flokkur býr yfir afmörkuðu efni og flokkarnir tengjast allir á einn eða annan hátt 

(Niss og Højgaard, 2011).  

Hæfniflokkarnir hafa allir rannsakandi þátt og framkvæmda þátt. Hlutverk 

framkvæmda þáttar í hæfni er að framkvæma aðgerðir sem hæfnin nær til. Hlutverk 

rannsakandi þáttar í hæfni er að skilja, greina og meta á gagnrýninn hátt þá 

framkvæmd sem átti sér stað (Niss og Højgaard, 2011). Þýðingar á nöfnum á hæfni er 

fengin upp úr grein Kristínar Bjarnadóttur (2003) sem birtist í Netlu (sjá mynd 1). 

Mynd 1 Hér má sjá hvernig hæfniflokkarnir tengjast allir saman 

 

3.1 Að geta spurt og svarað með stærðfræði 

Hæfni til stærðfræðilegrar hugsunar er eiginleiki til að átta sig á hvað einkennir 

spurningar í stærðfræði, geta sett slíkar spurningar fram og svarað þeim. Til að geta 

sett fram og svarað slíkum spurningum er nauðsynlegt að þekkja, skilja, geta beitt og 

dregið ályktanir af og alhæft út frá stærðfræðilegum hugtökum sem og að þekkja 

tilgang þeirra og takmörk. Þá felst í þessari hæfni að nemandi geti gert greinarmun á 

milli mismunandi gerða af stærðfræðilegum staðhæfingum og fullyrðingum, til dæmis 

hugtökum og sönnunum. Þegar fjallað er um hæfni til stærðfræðilegrar hugsunar er 

fyrst og fremst horft til þess að nemandi geti fjallað um eðli stærðfræði en ekki 

endilega að hann komist að réttri niðurstöðu (Niss og Højgaard, 2011).  

Hæfni til að leita lausna á stærðfræðilegri þraut er eiginleiki til að átta sig á 

innihaldi stærðfræðilegrar þrautar og geta sett það fram á stærðfræðilegan hátt og 

fundið lausn. Stærðfræðileg viðfangsefni geta verið af mörgum toga, sem dæmi má 

nefna einföld og hagnýt verkefni, opin eða lokuð verkefni og jafnvel að finna margar 

leiðir að lausnum á sama verkefninu (Niss og Højgaard, 2011). 

Hæfni til að setja fram stærðfræðileg líkön er eiginleiki til að geta unnið með og 

greint verkefni. Nemandi þarf að skoða verkefni, átta sig á hvaða gögn hann á að nota 

og setja þau fram á stærðfræðilegan hátt. Nemandi á einnig að geta skoðað 

stærðfræðilegt líkan og áttað sig á hverju það er að lýsa og greint það niður í smærri 

einingar (Niss og Højgaard, 2011).  

Hæfni til stærðfræðilegrar röksemdafærslu er eiginleiki til að skilja röksemdafærslu 

sem aðrir setja fram. Nemandi þarf að kunna og skilja hvað stærðfræðileg sönnun er og 

hvernig hún er frábrugðin stærðfræðilegri röksemdafærslu. Þá þarf nemandinn að vita 

hvernig og hvenær stærðfræðileg röksemdafærsla myndar sönnun og hvenær hún 

gerir það ekki. Hann þarf að greina hugmyndir í röksemdafærslu, þar á meðal að geta 

greint aðalatriði frá smáatriðum og megin hugmyndir frá tæknilegum útfærslum. Að 

lokum þarf nemandinn að geta sett fram formleg og óformleg stærðfræðileg rök og 

breytt rökum í réttmæta sönnun, allt eftir aldri og þroska (Niss og Højgaard, 2011). 

 3.2 Að kunna að fara með tungumál og verkfæri stærðfræðinnar 

Hæfni til að setja stærðfræðileg viðfangsefni fram á fjölbreytilega vegu er eiginleiki til 

að skilja og geta notað tengsl mismunandi framsetningar á sama stærðfræðilega 

verkefnið. Sem dæmi má nefna, hlutbundna, myndræna, munnlega eða algebrulega 

framsetningu, með töflum eða grafi. Nemandi þarf að átta sig á hvaða framsetning 

hentar best til að nota með verkefni hverju sinni og hvort fleiri en ein framsetning sé 

réttlætanleg (Niss og Højgaard, 2011). 

Hæfni til að fara með táknmál stærðfræðinnar og setja hana fram á formlegan 

hátt er eiginleiki til að ráða fram úr táknum og tungumáli stærðfræðinnar, geta gert 

grein fyrir því hvað stærðfræðitákn þýða og fært þau milli þess að vera tákn eða texti 

og geta unnið með og sett fram með táknum fullyrðingar, þar á meðal formúlur (Niss 

og Højgaard, 2011).  

Hæfni til samskipta – að geta tjáð sig um og með stærðfræði er eiginleiki til að 

annars vegar skilja og túlka hvað aðrir segja eða skrifa um stærðfræði og hins vegar að 

geta útskýrt hugmyndir á marga mismunandi vegu, á mismunandi fræðilegu og 

tæknilegu stigi um stærðfræðilegt efni fyrir áheyrendur sem ýmist eru komnir styttra á 

veg eða sem eru á sama stigi og útskýrandinn er (Niss og Højgaard, 2011). 

Hæfni til að nýta hjálpartæki til stærðfræðilegra verka er eiginleiki til að hafa 

kunnáttu á þeirri tækni sem til er til að eiga við stærðfræði. Tækni sem notuð er í 

stærðfræði er ekki einungis takmörkuð við tæknileg verkfæri líkt og reiknivélar og 

tölvuforrit heldur er einnig átt við verkfæri líkt og talnagrindur, hringfara, reglustiku, 

gráðuboga og fleira. Nemandi þarf að vita hvaða möguleikar eru fyrir hendi og hvaða 

takmörk eru á þeim. Þá þarf nemandi að kunna að nota þessa tækni (Niss og Højgaard, 

2011). 

 3.3 Stærðfræðihæfni gagnast nemanda 

Hæfniflokkarnir átta búa hver yfir afmörkuðu efni. Þegar skoða á hvernig á að flokka 

hæfni getur verið erfitt að ákvarða hvaða hæfni nemandi er að sýna fram á þar sem 

innihald hæfniflokkanna er oft svipað. Hæfniflokkarnir skarast, það er nemandi getur 

sýnt fram á hæfni í einum flokki og um leið er hann að sýna fram á hæfni í öðrum flokki 

á annan hátt (sjá mynd 1). Sem dæmi má nefna nemanda sem ætlar að nota hæfni til 

að setja stærðfræðileg viðfangsefni fram á fjölbreytta vegu, hæfni til að fara með 

táknmál stærðfræðinnar og setja stærðfæðina fram á formlegan hátt og hæfni til 

samskipta. Hér er lögð áhersla á hæfni út frá mismunandi sjónarhornum. Í hæfni til að 

setja stærðfræðileg viðfangsefni fram á fjölbreytta vegu er áherslan á framsetninguna 

á verkefninu. Einn möguleiki á framsetningu væri með stærðfræðitáknum, en þar 

kemur hæfni til að fara með táknmál stærðfræðinnar inn, áherslan á hæfni til að fara 

með táknmál er þá að fara eftir þeim reglum sem eru um táknin. Nú þarf nemandinn 

að koma verkefninu frá sér, en til þess notar hann hæfni til samskipta. Hér er áherslan 

á hvernig samskiptin eru á milli þess nemanda sem kemur verkefninu frá sér og þess 

sem tekur við upplýsingunum (Niss og Højgaard, 2011). 

Hæfni nemanda er hægt að skoða út frá þremur víddum. Þær eru tæknistig (e. 

degree of coverage), virknivídd (e. radius og action) og þekjumál (e. technical level). 

Allar víddirnar beinast að því að skoða hversu langt nemandinn er kominn í fræðunum, 

hvort nemandi geti beitt hæfni við mismunandi aðstæður og hversu marga þætti á 

hæfnisviðinu nemandinn hefur á valdi sínu (Niss og Højgaard, 2011). Nemandi sem 

hefur góð tök á því að beita hæfni og nota sem flesta þætti á hæfnisviðinu er vel 

undirbúinn fyrir framtíðina og þau verkefni sem hann á eftir að takast á við. 

Nemandi getur þjálfað sig í að öðlast hæfni, búi nemandi yfir hæfni getur hann 

þróað hana áfram hjá sjálfum sér (Niss og Højgaard, 2011). Hægt er að leggja fyrir 

nemanda verkefni sem þjálfa hann í ákveðinni hæfni. Þessi verkefni geta verið af 

ýmsum toga. Sem dæmi má nefna er verkefni sem lagt er fyrir nemanda þar sem 

gefnar eru upp óþarfa upplýsingar sem koma dæminu ekki við. Þar er verið að reyna á 

og efla hæfni nemanda til að leita lausna á stærðfræðilegri þraut. Dæmi þar sem 

nemandi þarf að skoða lausnina vel og átta sig á hvaða formi hann á að skila lausninni, 

reynir á og eflir hæfni hans til að fara með táknmál stærðfræðinnar. Og dæmi þar sem 

hugtök koma fyrir sem innihalda upplýsingar sem nemandi þarf að kannast við til að 

geta leyst dæmið, reyna á og efla hæfni hans til stærðfræðilegrar hugsunar. Til að 

nemandi geti þróað með sér hæfni þarf hann að fá að kljást við krefjandi verkefni sem 

reyna á hann og ögra honum til að sýna fram á hæfni sína. Í kaflanum hér á undan var 

fjallað um orðadæmi. Orðadæmi hafa þann kost að þau fela í sér margskonar 

upplýsingar. Því getur verið hagnýtt að skoða orðadæmi út frá því hvaða hæfni þau 

reyna á og efla. 

4. Rannsókn 

Stærðfræðilegri hæfni er skipt niður í átta flokka og hver flokkur býr yfir afmörkuðu 

efni. Þau markmið sem sett eru fram í Aðalnámskrá grunnskóla, stærðfræði (2007) má 

tengja við einn eða fleiri hæfniflokka. Því er mikilvægt að efla stærðfræðihæfni 

nemenda.  

Skoðað var námsefni sem kennt er í grunnskólum í dag. Valin voru nokkur orðadæmi 

úr bókunum átta-tíu, bók nr. 5 og átta-tíu bók nr. 2 (sjá viðauka) til að skoða og greina 

miðað við stærðfræðihæfni flokkana sem fjallað var um í kaflanum hér að framan. 

Dæmi 1 

Fyrirtæki miða oft við tiltekna lengd, breidd og hæð pakka þegar ákvarða á 

flutningsgjöld. Þar sem pakkar geta verið ólíkir í laginu er þetta ekki alltaf 

réttlátt viðmið. Fyrirtækið FÍF ákveður að leita leiða sem eru réttlátar en 

jafnframt einfaldar í framkvæmd. Fyrirtækið gerir kröfu um að allir pakkar 

séu krossbundnir. Upp kemur sú hugmynd að miða við lengd bands sem 

þarf til að krossbinda pakka. Þróunarstjóri fyrirtækisins tekur að sér að 

prófa þetta. Hann ákveður að skoða hve stóran réttstrending er hægt að 

krossbinda með 2 metra löngu bandi. Hann miðar við að 25 sentímetrar 

bætist síðan við til að hnýta bandið. 

 Er mikill munur á rúmmáli réttstrendings sem binda má um 

með 2 metra bandi? Sýnið að minnsta kosti 4-6 dæmi. 

 Hver er stærsti réttstrendingur sem hægt er að krossbinda með 

2 metra bandi? 

 Finnst ykkur að þróunarstjórinn eigi að mæla með að þetta 

viðmið verði tekið upp? Rökstyðjið svar ykkar (Guðbjörg 

Pálsdóttir og Guðný Helga Gunnarsdóttir, 2007, bls. 4). 

Dæmið felst í að nota eftirtalda hæfni, að beita hæfni til stærðfræðilegrar hugsunar, 

hæfni til að leita lausna á stærðfræðilegri þraut, hæfni til að setja fram stærðfræðileg 

líkön,  hæfni til stærðfræðilegrar röksemdafærslu og hæfni til samskipta. Aðra hæfni 

sem hægt væri að efla með dæminu er hæfni til að setja stærðfræðileg viðfangsefni 

fram á fjölbreytta vegu. 

Reynt er á hæfni til stærðfræðilegrar hugsunar í þessu dæmi. Hér koma fram tvö 

hugtök sem nemandi þarf að kunna skil á til að geta leyst dæmið. Hugtökin eru 

réttstrendingur og rúmmál. Nemandi þarf að átta sig á að réttstrendingur hefur átta 

horn sem öll eru rétt (90°) og sex hliðar. Þá þarf að vita hvað rúmmál er og ákveða 

hvaða mælieiningu er hentugast að nota til að vinna með rúmmál í þessu dæmi, sem 

líklegast væri rúmsentímetrar.  

Reynt er á hæfni til að leita lausna á stærðfræðilegri þraut í þessu dæmi. Hér fær 

nemandinn gefnar upp forsendur og á að nýta þær til að setja verkefnið fram á marga 

vegu. Gefið er upp að band sé tveir metrar að lengd og það á að umlykja réttstrending. 

Finna á nokkrar leiðir til að binda bandið utan um réttstrendinginn. Það er gert með því 

að ákvarða hvað hver hlið eigi að vera löng. Þá á að finna stærsta réttstrending sem 

hægt er að binda með tveggja metra bandi. Í þessu dæmi getur nemandi einnig reynt 

að efla hæfni sína til að leita lausna á stærðfræðilegri þraut með því að athuga hvort til 

séu fleiri en ein leið að því að finna sem stærstan réttstrending. 

 Í dæminu reynir á hæfni til að setja fram stærðfræðileg líkön. Það á að finna nokkra 

réttstrendinga með mismunandi rúmmál. Nemandi getur því teiknað upp mynd af 

réttstrendingi og nýtt myndina til að ákvarða lengdir á hliðar réttstrendingsins. 

Nemandi getur einnig eflt hæfni til að setja fram stærðfræðileg líkön með því að 

athuga hvort hægt sé að setja fram reglu til að finna stærsta rúmmálið á 

réttstrendingnum.  

Bæði er beitt hæfni og hún efld til stærðfræðilegrar röksemdafærslu. Í einum af 

svaraliðunum er sérstaklega beðið um að nemendur færi rök fyrir máli sínu um hvort 

rétt sé að miða við lengd á bandi þegar ákveða á verð fyrir pakka. Því þarf nemandi að 

búa yfir hæfni til stærðfræðilegrar röksemdafærslu, hann bæði þarf að miðla rökum til 

annarra og meðtaka og skilja rök frá öðrum. Nemandi er einnig að efla hæfni sína til 

stærðfræðilegra röksemdafærslu þar sem hann er að taka við upplýsingum frá öðrum 

og þarf að ákveða hvað hann telur réttmætt í þeim og koma með rök á móti hvort sem 

hann er sammála eða ósammála fyrri mælanda. 

Hægt er að efla hæfni til að setja stærðfræðileg viðfangsefni fram á fjölbreytilega 

vegu með því að biðja nemendur um að ræða um hvaða framsetning á verkefninu 

henti vel og hvort það megi setja það fram á fleiri en einn veg. Til dæmis er hægt að 

teikna upp mynd af réttstrendingi og ákveða hvað hver hlið getur verið löng, hægt væri 

að athuga hvort til sé stærðfræðiregla sem hægt væri að notast við, þá er hægt að 

velta fyrir sér hvaða mælieiningu á að nota (til dæmis lítra eða rúmmetra). Kennari 

getur fengið hvern hóp fyrir sig til að segja frá sínum lausnaleiðum og líklegt er að hann 

fái nokkur mismunandi svör. 

Dæmið er sett upp sem hópverkefni og því reynir á að nemendur sýni fram á hæfni 

til samskipta. Um leið og nemendur eru að sýna fram á hæfni til samskipta eru þeir 

einnig að efla hana, þar sem þeir eru með upplýsingar og stöðugt að móttaka 

upplýsingar, og að fræða aðra um sínar hugmyndir á mismunandi hátt. Nemendur 

þurfa að útskýra fyrir öðrum hvernig þeir skilja dæmið og hvaða tilgangur dæmið hafi 

fyrir þá. Þeir þurfa líka að skilja útskýringar frá öðrum um hvernig þeir sjá  og skilja 

dæmið.  

Dæmi 2 

Í eðlisfræðitilraun var blandað saman 540 mg af járnsvarfi, 320 mg af 

brennisteini og 340 mg af sandi. 

a) Hve stór hluti af blöndunni er brennisteinn? 

b) Hve mörg prósent af blöndunni eru járnsvarf? 

c) Í annarri blöndu er heildarmassinn 874 g. Járnsvarf er 420 g af 

blöndunni. Hvor blandan hefur hærra hlutfall af járnsvarfi? Rökstyddu 

svar þitt. (Guðbjörg Pálsdóttir og Guðný Helga Gunnarsdóttir, 2007, bls. 

27). 

Í þessu dæmi reynir á hæfni til stærðfræðilegrar hugsunar, hæfni til að leita lausna á 

stærðfræðilegri þraut og hæfni til stærðfræðilegrar röksemdafærslu. Hægt er að efla 

hæfni til að setja fram stærðfræðileg líkön, hæfni til að setja stærðfræðileg 

viðfangsefni fram á fjölbreytilega vegu, hæfni til samskipta og hæfni til að nýta 

hjálpartæki til stærðfræðilegra verka. 

Í dæminu reynir á að nemandi sýni fram á hæfni til stærðfræðilegrar hugsunar. 

Hann þarf að vita deili á hugtökunum hluti, prósentur og hlutfall. Nemandi þarf að 

skilja þessi hugtök og kunna að beita þeim þegar hann er að leita að lausn á dæminu. 

Nemandi getur síðan eflt hæfni sína til stærðfræðilegrar hugsunar þegar hann er að 

leysa lið c. Þar er hann að bera saman tvær niðurstöður og meta hvor blandan hefur 

hærra hlutfall af járnsvarfi. Þarna getur nemandi dýpkað þekkingu sína á hugtökunum 

sem nefnd er hér ofar með því að velta fyrir sér hvernig hann eigi að beita þeim til að 

komast að niðurstöðu.  

Hæfni til að leita lausna á stærðfræðilegri þraut birtist hér þannig að nemandi þarf 

að geta unnið með þær upplýsingar sem gefnar eru upp í dæminu og sett þær fram á 

stærðfræðilegan hátt. Nemandi þarf að taka tölulegu upplýsingarnar og leggja þær 

saman til að fá heildina. Þegar hann er kominn með heildina getur hann fundið út 

hlutfall og prósentur á hverju efni fyrir sig. Nemandinn þarf því að kunna að setja upp 

og reikna dæmið. 

Með dæminu getur nemandi  eflt hæfni til að setja fram stærðfræðileg líkön. 

Nemandi gæti tekið sig til að teikna upp súlur og merkt inn á þær hversu mikið af 

hverju efni er í þeim. Þá getur hann séð myndrænt hlutfallið af hverju efni fyrir sig í 

blöndunni og áætlað út frá því hvort svar hans sé rétt. Það reynir því á að nemandinn 

geti lesið úr textanum þær upplýsingar sem hann þarf að vinna með og hvernig hann 

getur unnið með þær. 

Hér er nemandi beðinn um að rökstyðja svar sitt, en til þess þarf hæfni til 

stærðfræðilegar röksemdafærslu. Nemandi þarf að rökstyðja hvor blandan innihaldi 

meira af járnsvarfi og af hverju og hvernig hann komst að þeirri niðurstöðu. Nemandi 

þarf að geta rökstutt það nægilega vel fyrir sjálfum sér til að aðrir geti skilið það líka. 

Hægt er að setja dæmið fram á nokkra vegu og því er hægt að efla hæfni til að setja 

stærðfræðileg viðfangsefni fram á fjölbreytilega vegu. Sem dæmi má nefna að nemandi 

getur teiknað upp eina mynd eða fleiri af því hvernig hlutföllin skiptast. Sem dæmi má 

nefna að hægt væri að teikna mynd af glasi og sýna hvað hvert efni tekur mikið rými í 

glasinu, þá væri einnig hægt að setja niðurstöðurnar fram í skífuriti. Nemandi gæti líka 

skilað niðurstöðunum með stærðfræðitáknum, til dæmis almennum brotum.  

Dæmið er sett upp sem einstaklingsdæmi en auðveldlega væri hægt að leyfa 

nemendum að vinna saman að lausn á dæminu. Með því að leyfa nemendum að vinna 

saman að lausn á dæminu er verið að efla hæfni til samskipta. Þá þurfa nemendur skilja 

útskýringar sem aðrir nemendur gefa þeim og að geta útskýrst eigin hugsun um dæmið 

þannig að aðrir nemendur skilji merkingu þeirra. 

Í þessu dæmi er vel hægt að nýta sér verkfæri í stærðfræði. Hér er því unnt að efla 

hæfni til að nýta hjálpartæki til stærðfræðilegra verka. Nemendur gætu til dæmis 

fengið að vinna þetta verkefni í tölvuforriti þar sem hægt væri að skoða hvernig 

mismunandi blöndur af efnum hafa áhrif á hlutföll og prósentur. Ef nemendur ákveða 

að setja niðurstöðurnar úr dæminu í skífurit þurfa þeir að nota gráðuboga og þurfa því 

að búa yfir hæfni til að nýta sér verkfæri í stærðfræði. 

Dæmi 3 

Vilhjálmur tók eftir því að ef tala er margfölduð með sjálfri sér verður svarið 

einum hærra en margfeldi talna sem eru einum lægri og einum hærri en 

talan. Sýndu fram á að þetta gildi alltaf. 

                          

                          

                           (Guðbjörg Pálsdóttir og Guðný Helga 

Gunnarsdóttir, 2007, bls. 95). 

Í þessu dæmi reynir á hæfni til stærðfræðilegrar hugsunar, hæfni til að leita lausna á 

stærðfræðilegri þraut, hæfni til stærðfræðilegrar röksemdafærslu, hæfni til að fara 

með táknmál stærðfræðinnar og setja hana fram á formlegan hátt. Þá er einnig hægt 

að efla hæfni til að setja fram stærðfræðileg líkön og hæfni til að setja stærðfræðileg 

viðfangsefni fram á fjölbreytilega vegu og hæfni til samskipta. 

Hér þarf nemandi að átta sig á hvað er verið að spyrja um í dæminu því reynir á 

hæfni til stærðfræðilegrar hugsunar. Nemandi þarf að kunna og skilja hugtakið stærra 

en og minna en. Nemandi þarf að geta reiknað þau dæmi sem gefin eru. Hann þarf 

síðan að nýta þekkingu sína á hugtakinu stærra en til að geta séð að tala margfölduð 

með sjálfri sér gefur niðurstöðu sem er einum hærri en tölur sem eru margfaldaðar 

saman og eru einum hærri og einum lægri en talan sem var margfölduð með sjálfri sér. 

Nemandi getur eflt hæfni sína til stærðfræðilegrar hugsunar með þessu dæmi þegar 

hann skoðar mismunandi niðurstöður frá mismunandi tölum og athugar hvort hugtakið 

stærra en eigi við. Nemandi getur enn fremur eflt hæfni sína til stærðfræðilegrar 

hugsunar með því að velta vel fyrir sér af hverju spurningin er sett fram, hvaða tilgangi 

hún þjónar og hvernig það getur nýst honum.  

Bæði reynir á og hægt er að efla hæfni til að leita lausna á stærðfræðilegri þraut 

þegar nemandi fer að velta fyrir sér hvers vegna tala margfölduð með sjálfri sér er 

einum hærri en þegar tölur sem eru einum hærri og einum lægri eru margfaldaðar 

saman.  

Í þessu dæmi þarf að rökstyðja hvers vegna tala margfölduð með sjálfri sér er einum 

hærri en tölur margfaldaðar saman sem eru einum hærri og einum lægri en talan sem 

var margfölduð með sjálfri sér. Þá þarf að athuga hvort þetta eigi við um fleiri tölur og 

hvort hægt sé að alhæfa að þetta gangi upp fyrir allar tölur og færa rök fyrir því. Þá 

getur nemandi fært rök fyrir því hvernig þetta dæmi getur hjálpað honum að öðlast 

betri skilning á stærðfræði. Því reynir á og hægt er að efla hæfni til stærðfræðilegrar 

röksemdafærslu með þessu dæmi.  

Í dæminu eru tölum og rituðu máli blandað saman. Nemandi þarf að geta lesið, 

skilið og nýtt sér annan rithátt í þessu dæmi, því reynir á og um leið eflir nemandi 

hæfni til að fara með táknmál stærðfræðinnar og að setja hana fram á formlegan hátt. 

Nemandi þarf að vita hvaða tákn á að nota til að tákna stærra en og minna en og 

hvernig á að nota þessi tákn til að setja fram almenna reglu.  

Hægt er að efla hæfni til að setja fram stærðfræðileg líkön með dæminu. Sem dæmi 

má nefna ef búin er til tafla með tölum sem á að margfalda saman og niðurstöður út 

frá þeim.  Hér fær nemandi gefnar upp upplýsingar sem auðveldlega er hægt að setja 

upp í margskonar töflur til að auðvelda skilning á því sem er að gerast. 

Hæfni til að setja stærðfræðileg viðfangsefni fram á fjölbreytilega vegu er hægt að 

efla með þessu dæmi á þann hátt að nemandi getur til dæmis skilað dæminu á ýmsan 

hátt. Sem dæmi má nefna getur nemandi notað stærðfræðitákn til að útskýra dæmið, 

hann getur sett dæmið upp í töflu sem lýsir því sem gerist. Nemandi þarf að gera sér 

grein fyrir hverjum hann ætlar að útskýra dæmið fyrir og taka ákvörðun út frá því 

hvaða framsetningu hann vill nota. 

Hægt er að gera þetta verkefni að hópverkefni. Þá er verið að efla hæfni til 

samskipta. Nemandi þarf að geta útskýrt fyrir öðrum hvernig hann komst að sinni 

niðurstöðu. Þá er þetta dæmi gott fyrir nemendur til að ræða sín á milli hvaða gagn er í 

dæmum eins og þessu. Þá þarf nemandi einnig að geta skilið og metið það sem aðrir 

segja um dæmið hvort sem þeir eru sammála eða ekki. 

Dæmi 4 

Hér er dæmi um hvernig líkanið bjóddu í og skiptu er notað. Viktor, Freyja, 

Alvin og Blædís erfa húseign. Þau ákveða að fara þá leið að bjóða í húsið og 

reikna síðan bætur til þeirra sem ekki fá húsið út frá tilboðum þeirra. 

Viktor Freyja Alvin Blædís 

24 milljónir 32 milljónir 28 milljónir 36 milljónir 

Blædís býður hæst svo hún fær húsið. Aðferðin til að reikna út bætur til 

hinna felur í sér að hún leggur 
 

 
 af tilboðsverði sínu tímabundið í sjóð. Í 

þessu tilfelli eru það 
 

 
       milljónir krónur.  

Hinir erfingjarnir taka út úr sjóðnum 
 

 
 af þeirri upphæð sem þeir buðu í 

húsið. Viktor fær því 
 

 
      milljónir, Freyja fær 

 

 
      milljónir og 

Alvin 
 

 
      milljónir. 

Þau hafa þá tekið samtals 21 milljón úr sjóðnum og eftir eru 6 milljónir. 

Þeirri upphæð er deilt jafnt á milli allra erfingjanna. 

Hver er endanleg upphæð sem hver erfingi fær? (Guðbjörg Pálsdóttir og 

Guðný Helga Gunnarsdóttir, 2007, bls. 85). 

Í þessu dæmi reynir á hæfni til að leita lausna á stærðfræðilegri þraut, hæfni til að setja 

fram stærðfræðileg líkön, hæfni til stærðfræðilegrar röksemdafærslu og hæfni til að 

fara með táknmál stærðfræðinnar og setja hana fram á formlegan hátt. Þá er hægt að 

efla hæfni til stærðfræðilegrar hugsunar, hæfni til að setja stærðfræðileg viðfangsefni 

fram á fjölbreytilega vegu og hæfni til samskipta. 

Hér er búið að reikna dæmið eins og það er sett upp í líkanið. Það á þó eftir að ljúka 

við seinasta liðinn. Nemandi þarf samt að geta áttað sig á hvað var verið að gera og 

hvernig það getur nýst honum. Hæfni til að leita lausna á stærðfræðilegri þraut er því 

krafist hér. Dæmið er ekki búið og nemandi getur ekki bara horft á það og farið strax í 

næsta þar sem eftir á að svara því hvað hver og einn erfir mikla peninga.  

Þetta dæmi byggir á líkani og því gefur það auga leið að dæmið reynir á hæfni til að 

setja fram stærðfræðileg líkön. Hér er ákveðið líkan af því hvernig megi skipta upphæð 

á milli einstaklinga. Nemandi þarf að geta lesið úr líkaninu hvaða upplýsingar hann á að 

vinna með og á hvaða hátt á að vinna með þær. Þá þarf nemandi að ákveða hvernig 

hann ætlar að koma sínum niðurstöðum á framfæri sem líklega væri hentugt að gera 

með öðru líkani. Það er því einnig verið að efla hæfni til að setja fram stærðfræðileg 

líkön. 

Þetta dæmi reynir á og eflir hæfni nemanda til stærðfræðilegrar röksemdafærslu. 

Hér eru sett rök fram fyrir því hvernig á að skipta upphæð á milli fjögurra einstaklinga. 

Nemandi þarf að skilja hvers vegna það er gert á þennan hátt. Þegar nemandi hefur 

lokið við dæmið getur hann notað röksemdafærslu til að útskýra fyrir öðrum hvers 

vegna hann telur þessa skiptingu vera réttlætanlega eða ekki. 

Í dæminu má finna tölur og texta blönduð saman. Þetta dæmi reynir því á hæfni 

nemanda til að fara með táknmál stærðfræðinnar og setja hana fram á formlegan hátt. 

Sem dæmi má nefna að þá eru tölurnar settar fram sem tölustafir en aðgerðin sem 

beðin er um er sett fram með texta. Nemendurnir þurfa að geta tengt þetta tvennt 

saman til að geta leyst við dæmið.  Nemandi getur síðan eflt hæfni sína til að fara með 

táknmál stærðfræðinnar þegar hann skilar af sér niðurstöðum með því að velja á milli 

þess að nota texta eða stærðfræði tákn, eða jafnvel blanda því saman. 

Hæfni til að setja stærðfræðileg viðfangsefni fram á fjölbreytilega vegu er hægt að 

efla hér. Nemandi þarf að ákveða hvernig hann vill skila niðurstöðunum af sér. Hann 

gæti til dæmis skilað niðurstöðunum í tölulegu formi á blaði, hann gæti sett 

niðurstöðurnar upp í töflu eða hann gæti skilað þeim af sér munnlega. 

Hægt er að efla hæfni til samskipta með þessu dæmi ef nemendur eru látnir vinna 

tveir eða fleiri saman að lausn verkefnisins. Þá þurfa nemendur að gera sig skýra í því 

sem þeir telja að sé rétt og geta metið það sem aðrir eru að segja þeim. 

Dæmi 5 

Þrenn hjón voru í gönguferð, þau Anna og Arnar, Birna og Birgir og Davíð og 

Dagný. Ferðin hafði gengið vel nema að það ástand hafði skapast að 

karlmennirnir voru orðir mjög afbrýðisamir og vildu alls ekki að eiginkonur 

þeirra væru einar með einhverjum af hinum karlmönnunum. 

Á síðasta degi komu þau að á sem þurfti að fara yfir. Þar var ekki brú en þar 

var bátur sem þau gátu notað. Því miður gat báturinn aðeins borið tvær 

manneskjur í einu og vegna afbrýðisemi karlmannanna mátti engin 

kvennanna vera með öðrum karlmanni án þess að eiginmaður hennar væri 

viðstaddur. Það átti við í bátnum, á árabakkanum og þegar bátnum var lagt 

að. Það þýddi að karlmaður gat ekki flutt eiginkonu sína yfir ána ef fyrir 

voru konur án eiginmanna sinna. 

Aðeins þrír úr hópnum gátu róið, þau Arnar, Birgir og Dagný. 

Búðu til ferðaáætlun fyrir hópinn þannig að hægt sé að flytja þessar sex 

manneskjur yfir ána án vandræða og í eins fáum ferðum og mögulegt er. 

Hve margar ferðir þarf að fara? (Guðbjörg Pálsdóttir og Guðný Helga 

Gunnarsdóttir, 2006, bls. 65). 

Þetta dæmi reynir á hæfni til að leita lausna á stærðfræðilegri þraut, hæfni til að setja 

fram stærðfræðileg líkön og hæfni til stærðfræðilegrar röksemdafærslu. Þá er hægt að 

efla hæfni til að setja stærðfræðilegt viðfangsefni fram á fjölbreytilega vegu og hæfni 

til samskipta. 

Nemandi þarf að lesa dæmið vel og átta sig á hvað er verið að biðja um því er verið 

að reyna á hæfni til að leita lausna á stærðfræðilegri þraut. Nemandi þarf að gera sér 

grein fyrir hverjir geta ferðast saman og hverjir ekki. Þá fyrst getur hann hafist handa 

við að finna lausn á dæminu. 

Til að hjálpa sér við að finna lausn á dæminu getur nemandi notfært sér hæfni til að 

setja fram stærðfræðileg líkön. Sem dæmi má nefna gæti nemandi gert teikningu af því 

hvaða manneskjur eru á landi eða um borð í bátnum hverju sinni. Þessi teikning gæti 

verið í þrepum eftir því hvar allir eru staddir í hvert skipti sem báturinn fer yfir.  

Nemandi þarf að geta útskýrt fyrir öðrum hvernig hann komst að niðurstöðu um 

hvernig manneskjurnar komist yfir ána án vandræða. Því reynir hér á og um leið er 

hægt að efla hæfni til stærðfræðilegrar röksemdafærslu. Nemandi þarf að geta fært 

rök fyrir því hvern hann velur að flytja yfir í hvert skipti þannig að báturinn fari sem 

fæstar ferðir. Þetta dæmi hefur góða möguleika á því að efla rökstuðning nemanda þar 

sem hann þarf að útskýra hvernig hann fann út fæstar ferðir fyrir bátinn að fara yfir 

ána. Þá getur nemandi velt fyrir sér hvort það skipti máli hver fer fyrstur yfir. 

Hægt er að efla hæfni til að setja stærðfræðileg viðfangsefni fram á fjölbreytilega 

vegu með þessu dæmi. Nemandi getur útskýrt það munnlega hvernig hann kom öllum 

yfir ána, hann gæti teiknað mynd sem lýsir því hvernig allir komust yfir eða hann gæti 

gert það á einhvern annan hátt. Þegar nemandi velur að teikna mynd með útskýringu 

geta komið margar hugmyndir að því hvernig á að teikna þar sem hægt er að gera það 

á fjölbreytilegan hátt. 

Þetta dæmi er auðveldlega hægt að nota til að efla hæfni til samskipta. Nemendur 

geta rætt sama um dæmið og þurfa að geta skilið það hvernig aðrir vilja leysa dæmið 

og tengja það við þeirra hugmyndir um hvernig best er að leysa dæmið. 

5. Umræður 

Nemandi þarf að búa yfir ákveðinni hæfni þegar hann reynir að leysa orðadæmi. 

Orðadæmi taka á mismunandi þáttum stærðfræðinnar og eru fjölbreytt í eðli sínu eins 

og sjá má á þeim orðadæmum sem hér hafa verið skoðuð. Orðadæmi eiga að reyna á 

hæfni nemanda og eins og sjá má á dæmunum sem hér hafa verið skoðuð reynir á fleiri 

en eina gerð hæfni í hverju dæmi fyrir sig. Orðadæmi eru sett upp með ákveðin 

markmið sem á að reyna á ákveðna hæfni, en um leið og reynt er á eina hæfni getur 

það reynt á eða eflt aðra hæfni þar sem hæfniflokkar skarast en líka vegna þess að 

ólíka hæfni þarf við lausn, til dæmis fylgja röksemdafærslu oftast samskipti (Niss og 

Højgaard, 2011).  Þó að dæmi sé sett upp með ákveðið markmið í huga getur kennari 

sett dæmið fyrir með annað markmið í huga. 

Í dæmi eitt er beðið um að nemendur sýni hvernig megi binda tveggja metra band 

utan um pakka. Beðið er um fjóra til sex möguleika á lausn. Þetta dæmi reynir á 

fjölbreytta hæfni. Spurningunum í dæminu er skipt upp í þrjá liði og getur glíma 

nemanda við hvern lið reynt á eða eflt fjölbreytta hæfni hans. Sem dæmi má nefna að í 

a-lið reynir á hæfni nemanda til að leita lausna á stærðfræðilegri þraut og hæfni 

nemanda til stærðfræðilegrar röksemdafærslu. Það sem hér reynir á er að nemandi lesi 

vel yfir dæmið og átti sig á að beðið er um fjóra til sex mögulegar lausnir. Oft á 

nemandi það til að lesa yfir dæmi og sleppa síðasta skrefinu (Nortvedt, 2010) eins og 

þetta dæmi er skrifað upp. Ef dæmið væri orðað á annan hátt þar sem möguleikarnir 

kæmu á undan spurningunni gæti verið að nemandi sleppti því síður. Sem dæmi má 

nefna að beðið er um fjóra til sex möguleika á því hvernig binda megi tveggja metra 

band utan um pakka.  

Í dæmi tvö er nemandi að vinna með tölulegar upplýsingar. Nemandi þarf því að 

vera fær í talnalæsi. Það er því viðeigandi að segja að hæfni til að fara með táknmál 

stærðfræðinnar eigi vel við hér. Nemandi þarf að geta búið yfir talnalæsi til að vita á 

hvaða hátt hann á að vinna með tölur. Þessar tölur getur nemandi síðan þurft að setja 

fram á fjölbreyttan hátt til þess getur nemandi einnig verið að vinna með hæfni til að 

setja stærðfræðileg viðfangsefni fram á fjölbreytta vegu og hæfni til að setja fram 

stærðfræðileg líkön. Þarna þarf að vinna með þrjá flokka af hæfni í einu til að setja 

fram lausn á dæmi. 

Í dæmi þrjú þarf nemandi að vera góður í les- og talnaskilningi. Hann þarf að vera 

fær í hæfni til að leita lausna á stærðfræðilegri þraut, hæfni til að fara með táknmál 

stærðfræðinnar, hæfni til stærðfræðilegrar röksemdafærslu og hæfni til 

stærðfræðilegrar hugsunar. Nemendur eiga oft auðveldara með að vinna með dæmi 

þar sem stendur skýrt hvaða upplýsingar eigi að vinna með og á hvaða hátt á að vinna 

með þessar upplýsingar (Säljö, 2011). Það kemur skýrt fram í dæminu hvað er verið að 

biðja um en hvernig nemandi á að finna lausnina er óljóst. Þetta dæmi getur því vafist 

fyrir mörgum nemendum.  

Í dæmi fjögur er gefið upp líkan af því hvernig arfi er skipt á milli einstaklinga. Hér 

reynir mjög á hæfni nemanda til stærðfræðilegrar röksemdafærslu. Það getur verið 

mjög gott fyrir hann að skoða dæmið með gagnrýnum hug og reyna að setja sig í spor 

allra einstaklinganna og ákvarða hvort honum finnist skiptingin réttlát. Þó svo að 

nemandi hafi ekki þurft að standa í þessum sporum í daglegu lífi getur hann vel reynt 

að tengja þessar aðstæður í sitt daglega líf. Sem dæmi má nefna ef fjölskylda nemanda 

notar þetta líkan til að skipta máltíð á milli sín. Væri sanngjarnt að ef tveggja ára barn 

byði hærra en faðirinn þá fengi það meira að borða? Hér er því mikilvægt fyrir 

nemanda að lesa vel yfir dæmið og reyna að setja sig í spor einstaklinganna (Þóra Rósa 

Geirsdóttir, 2012). Þá getur nemandi gefið rökstutt svar á því sem honum finnst. 

Í dæmi fimm getur verið mjög gott fyrir nemanda að búa til einhvers konar líkan af 

þeim aðstæðum sem gefnar eru upp. Þá er nemandi kominn með staðreyndir á blað og 

getur þá átt auðveldara með að komast að lausn. Líkanið getur verið sett upp á 

fjölbreyttan hátt en það sem mestu máli skiptir er að nemandi geti rökstutt hvers 

vegna hann velur að koma manneskjunum yfir ána í þeirri röð sem hann setur upp. Þá 

þarf hann að velta fyrir sér hvort röðin skipti máli eða hvort hann geti byrjað á að flytja 

hvern sem er fyrst. Fólk er stöðugt að lenda í aðstæðum þar sem það þarf að geta 

rökstutt eða skilið rökstuðning annarra. Þetta dæmi gefur góða möguleika fyrir 

nemendur til að rökræða. 

Það sem öll dæmin eiga sameiginlegt er að hægt er að láta nemendur vinna saman 

að þeim. Það er því verið að reyna á samskiptahæfni nemenda. Þegar nemandi á í 

samskiptum við aðra, hvort sem það er nemandi, kennari eða einhver annar er hann 

stöðugt að reyna að fá hinn einstaklinginn til að komast að sama skilningi eða að reyna 

að skilja það sem hinn einstaklingurinn er að segja. Þegar nemendur með svipaðan 

skilning á námsefninu ræða saman um dæmi eru þeir að reyna á samskiptahæfni sína. 

Kennari sem ræðir við nemanda er frekar að reyna að fá nemanda til að efla 

samskiptahæfni sína og getur til þess til dæmis notað vinnupalla samkvæmt kenningu 

Vygotskys (Nortvedt, 2010).   

Kennari sem vill efla hæfni nemanda á ákveðnu sviði getur nýtt sér orðadæmi. 

Orðadæmi henta vel til þess að reyna á og efla hæfni nemanda. Hægt er að velja eina 

hæfni sem mest áhersla er lögð á en kennari getur einnig valið dæmi þar sem leitast er 

eftir því að nemandi öðlist fleiri en eina hæfni.  

Dæmi sem er lagt fyrir nemanda á að vera þannig að glíman við það efli 

stærðfræðiþekkingu nemandans. Stöðluð orðadæmi og óstöðluð orðadæmi geta bæði 

eflt stærðfræðiþekkingu nemanda á ólíkan hátt. Dæmi tvö hér að framan er dæmi um 

sígilt staðlað orðadæmi. Þar eru gefnar upplýsingar sem ætlast er til að leysa eigi úr á 

ákveðinn hátt (Säljö, 2011). Slík dæmi geta verið góð til að efla nemanda í að lesa úr 

gögnum og fara með þau á réttan hátt. Nemandi þarf að hafa góðan les- og 

talnaskilning til að geta leyst stöðluð orðadæmi, því þó að dæmin séu sett upp á skýran 

hátt eiga nemendur það til að vinna frjálst með tölur og reikniaðgerðir í orðadæmum 

(Nortvedt, 2010). Staðlað orðadæmi líkt og dæmi fjögur reynir mjög á les- og 

talnaskilning nemanda. Þar er ætlast til þess að nemandi átti sig á röksemdafærslu fyrir 

því hvers vegna skipt er á þennan hátt. Ennfremur er ætlast til þess að vekja nemanda 

til umhugsunar um það hvort þessi aðferð sé réttmæt.  

Óstöðluð orðadæmi reyna á að nemandi hugsi gagnrýnið (Säljö, 2011). Dæmi þrjú 

reynir á að nemandi hugsi sig um og velti fyrir sér samhengi á milli talna. Út frá því að 

velta þessu dæmi fyrir sér getur nemandi sem er að reikna hefðbundnara dæmi velt 

fyrir sér hvort eitthvert samhengi sé á milli þeirra talna sem þar er að finna. Sem dæmi 

er hægt að nefna Pýþagóras en tölurnar 3, 4 og 5 ganga til dæmis alltaf upp í eina af 

hliðum rétthyrnds þríhyrnings. Dæmi fimm fjallar um aðstæður sem ólíklegt er að 

nemandi muni þurfa að standa frammi fyrir en er jafnframt gott til að efla 

röksemdafærslu nemanda. Í drögum að nýrri Aðalnámskrá grunnskóla, stærðfræði 

(2012) kemur fram að nemandi þarf að hafa möguleika á því að geta þróað hæfni sína 

til rökstuðnings í stærðfræði. Með því að nemandi geti rökstutt mál sitt í stærðfræði á 

hann jafnframt að geta nýtt sér þá þekkingu í rökstuðningi að hann geti rökstutt 

almennt í daglegu lífi. Óstöðluð orðadæmi í stærðfræði eru því mikilvæg í 

stærðfræðikennslu til að búa nemanda undir lífið í framtíðinni. 

Orðadæmi hafa þann kost fram yfir dæmi sem sett eru upp fyrir nemanda að þau 

fela í sér upplýsingar sem nemandi þarf að geta greint og skilið. Nemandi þarf að skilja 

samhengi í textanum og geta nýtt sér þær forsendur sem gefnar eru upp til að leysa 

dæmið. Þá eru orðadæmi góð að því leyti að þau fá nemanda til að færa rök fyrir máli 

sínu. 

6. Lokaorð 

Hér hefur verið skoðað hvernig orðadæmi geta haft áhrif á stærðfræðilega hæfni. 

Orðadæmi ná yfir marga þætti stærðfræðinnar. Þegar hægt er að leggja dæmi fyrir 

nemanda sem nær yfir marga þætti stærðfræðinnar er hægt að ná til margvíslegrar 

hæfni. Það er því kjörið fyrir kennara að leggja orðadæmi fyrir nemendur þegar athuga 

á hvort nemandi uppfylli þau hæfniviðmið sem nefnd eru í drögum að nýrri 

aðalnámskrá grunnskóla stærðfræðihluta.  

Orðadæmi hefur ákveðið markmið. Þetta markmið tengist svo því hvaða hæfni 

reynir mest á eða eflir í dæmi. Kennari getur þó tekið dæmi sem hefur ákveðið 

markmið og ákveðið að leggja það fyrir nemanda með það í huga að efla aðra hæfni 

heldur en markmiðið nær til. Það er hægt að gera með orðadæmi hvort sem það er 

lokað eða opið. Möguleikar með orðadæmi eru því margir og fjölbreyttir.  

Orðadæmi er hægt að leggja fyrir nemanda við fjölbreyttar aðstæður. Það má nota 

orðadæmi til að efla hugsun nemanda og fá hann til að setja sig í aðstæður sem gefnar 

eru upp. Orðadæmi er einnig hægt að nota í samþættingu stærðfræði með öðrum 

greinum. Sem dæmi má nefna samfélagsfræði. Þar er hægt að setja upp aðstæður, til 

dæmis úr landafræði þar sem nemandi getur unnið með til dæmis fjarlægðir og 

stærðir. Textinn getur verið á fjölbreyttan hátt og hægt er að láta nemendur vinna með 

eitt  land eða mörg þar sem hann getur verið að skoða fjölda íbúa, stærð lands, 

fjarlægðir á milli landa eða borga, áætla hversu lengi hann er að ferðast á milli staða og 

ýmislegt fleira. Þarna er einnig kjörið tækifæri til að fá nemanda til að setja sig inn í 

ákveðnar aðstæður þar sem hann getur þurft að taka ólíkar ákvarðanir. Nemandi sem 

er að vinna að dæmi sem er samþætt með öðrum námsgreinum áttar sig ekki endilega 

á að hann er að vinna með stærðfræði. Orðadæmi hafa þann kost að hægt er að gera 

leiðinleg dæmi spennandi með smá sögu í kringum það.  

Í daglegu lífi þarf nemandi að takast á við ýmislegt. Orðadæmi geta stuðlað að því að 

nemandi öðlist hæfni sem getur hjálpað honum við daglegt líf. Til dæmis er mikilvægt 

fyrir nemanda að geta fært rök fyrir máli sínu. Af hverju fór hann áfram en ekki aftur á 

bak þegar hann var að ganga heim? Það er ekki mikil stærðfræði í þessu dæmi en ef 

nemandi væri spurður að þessari spurningu gæti hann svarað henni með því að 

rökstyðja það að hann væri líklega lengur að ganga aftur á bak eða að hann myndi 

fjarlægjast heimili sitt meira. Hafi nemandi verið þjálfaður í röksemdafærslu er lítið mál 

fyrir hann að svara þessari spurningu. 

Nemandi er stöðugt að fást við hluti í daglegu lífi þar sem stærðfræði kemur að 

notum. Hann áttar sig kannski ekki alltaf á því að þessir hlutir eru orðnir að daglegri 

venju hjá honum. Hann getur þó lent í aðstæðum þar sem hann þarf að beita 

stærðfræði án þess að vita það og þá getur verið gott fyrir nemanda að vera búinn að 

öðlast stærðfræðilega hæfni á sem flestum sviðum.  

Nemendur nálgast orðadæmi á ólíkan hátt og geta fengið ólíka merkingu út úr þeim. 

Því þarf kennari að huga vel að því fyrir hverja og hvernig hann leggur orðadæmi fyrir. 

Kennari gæti viljað að allir stefndu að því saman með orðadæminu og þá þarf hann að 

vanda val sitt vel, en ef kennari vill fá ólíkar hugmyndir um lausn á dæmi fyrir ólíkan 

nemendahóp hefur hann fleiri möguleika á því hvaða dæmi hann leggur fyrir. Einfalt 

dæmi um strætónotkun gæti til dæmis verið leyst á ólíkan máta þar sem bakgrunnur 

nemenda er ólíkur og þar með strætónotkun þeirra. Því gæti verið gaman í framhaldi af 

þessu að skoða hvernig bakgrunnur nemenda hefur áhrif á hvernig þeir nálgast 

orðadæmi.  

